
Kesumat Sunat 
Ayu Diah Lestary 

 
PEMAIN: 

1.​ Raja Abdul Muluk (Umur 35 tahunan, belum 
menikah, bijaksana, sabar) 

2.​ Khadam (Pengawal, umur 30 tahunan, setia, 
pekerja keras, penuh kasih sayang) 

3.​ Mayang (Dayang, umur 20 tahunan, gadis 
manja, lembut, santun) 

4.​ Dukun (Perempuan, umur 50 tahunan, cerdik, 
pelupa, materialistis) 

SINOPSIS: 
Tradisi sunat kecik yang dialami bayi perempuan 
berumur 2 tahun masih terus berlanjut. Ini pernah 
menjadi perkara bagi Raja Abdul Muluk yang 
mengimbau masyaratkatnya mengenai tradisi yang 
tidak mendatangkan manfaat. Namun nyatanya sunat 
kecik ini masih berlangsung dan menimbulkan 
kesumat. Raja beserta Khadam dan Mayang pergi 
mengusut kesumat tradisi sunat kecik ini ke 
tempatnya. 

BABAK 1 
Buka Lanseh 



Hendak belayar ke negeri Jambi 
Di situ kito bertemu Dul Muluk 
Hendak belayar ke negeri Jambi 
Di situ kito bertemu Dul Muluk 

Rajonyo bijaksano alamnyo bestari 
Senanglah nian para penduduk 
Rajonyo bijaksano alamnyo bestari 
Senanglah nian para penduduk 

Kami di sini nak maen Dul Muluk 
Mohonlah izin kepado hadirin 
Kami di sini nak maen Dul Muluk 
Mohonlah izin kepado hadirin 

SERAMPANG LAUT 
Raja Abdul Muluk sedang menunggu kedatangan 
Khadam untuk membahas laporan mingguan. Raja 
menunggu di pelataran kerajaan sembari 
memperhatikan keadaan sekitar.  

Raja: Langit biru pertanda hari cerah 
Ditambah angin yang berhembus 
Pengawalku engkau di manakah? 
Pulanglah kau bawa berita bagus 

Khadam: Rajo… Bahayo Rajo! Ikan gabus dibuat 
kerupuk, dak do yang bagus semuonyo buruk. 
Lah sayo telusuri semuo tempat di sini Rajo. Lah 



sayo kerjoi semuo perintah Rajo, tapi dak 
mempan jugo. 

Raja: Tenang dulu Khadam. Pelan-pelan ngasih 
taunyo, pake pembukaan dulu dah tu lanjut 
hasil yang kau dapat apo dah tu buat 
kesimpulannyo. 

Khadam: Jadi gini, keluhan wargo yang sayo catat di 
buku Harapan Rakyat edisi revisi jilid 7, ado 
banyak temuan Rajo. Intinyo ado masalah lamo 
muncul lagi, Rajo masih ingat dak? Kejadian di 
kampung sebelah, kampung sebelahnyo lagi, 
sebelahnyo lagi? 

Raja: Hmmm, masalah kesumat tradisi sunat? 

Khadam: Betul Rajo. Sunat kecik untuk bayi 
perempuan. Ado keluhan baru dengan masalah 
itu Rajo. Katonyo ado dukun yang makso untuk 
nyunati bayi perempuan padahal orang tuonyo 
dak mau. Terus bayinyo sakit Rajo, sakit anunyo 
sakit jugo masa depannyo Rajo. 

Raja: Ketakutan yang selamo ini sayo pikiri ternyato 
terjadi jugo. Ini dak biso dibiaki, sayo harus 
betindak. Tradisi macam itu harus dibaeki, 
jangan sampe rakyat rugi. 



Mayang: Permisi, sebelumnyo maaf Rajo. Dak do 
maksud hati mau potong omongan. Sayo mau 
ngantar apo yang tadi Rajo pesan. 

Khadam: Kok gelasnyo cuma sekok, untuk ayang 
mano? 

Mayang: Kalo ayang nak kagek ayang buati ya. 
Ngota-ngota ayang ngomongi apo? Kok serius 
nian mukonyo. 

Khadam: Kito lagi nyeritoi sunat kecik. 

Mayang: Sunat kecik? Bukannyo udah dak do lagi yo 
sunat kecik, Rajo? Setau Mayang tradisi itu udah 
mulai ditinggali karena dak do manfaatnyo. 
Mayang be masih ingat nian kek mano sakitnyo 
pas di sunat tu. 

Khadam: Ayang jugo masih ingat pas ayang disunat 
emang sakit rasonyo. 

Mayang: Dak gitu ayang Khadam, kalo cowok sekali 
potong udah. Kalo yang cewek tujuh kali, 
kebayang dak tu sakitnyo macam apo malah 
waktu itu Mayang masih umur dua tahun. 

Raja: Makonyo harus dihentiin. Sayo dak mau karena 
tradisi itu wargo sayo punyo dendam kesumat. 



Khadam! Tolong kau siapin semua 
perlengkapan, kito besok berangkat ke tempat 
kejadian. 

Khadam: Baek, Rajo. (Raja meninggalkan pentas). 

Mayang: Jadi, besok ayang Khadam pegi ni? Jadi, 
rencano kito batallah. 

Khadam: Oh, iyo dak, kan ayang udah janji yo kalo 
kito mau raun. Lah tebilang iyo pulo samo Rajo. 
Maafin ayang yo ayang Mayang. Ayang janji 
balek dari tugas ni, kito beduo raun. Kito pegi 
nyebrangi sunge Batanghari terus kito makan 
jagung bakar di sano? 

Mayang: Wacana be ayang Khadam tu. Dah lah 
Mayang terimo janji kito batal minggu ini, tapi 
kalo kek gini terus Mayang cari ayang baru. 
Daripado Mayang dijanjiin terus samo pengawal 
rajo yang paling setio katonyo. 

Khadam: Jangan kek itulah. Apo ayang ikut be? Kan 
tempatnyo kampungnyo ayang, sekalian jugo 
ayang ketemu samo calon mertuo. 

Mayyang: Emangnyo Rajo boleh kalo Mayang ikut? 



Khadam: Ayang pastiin ayang boleh ikut. Kagek ayang 
ngomong ke Rajo kalo ayang punyo banyak 
informasi tentang sunat kecik tu. 

Mayang: Iyo po? Dak yakin Mayang. 

Khadam: Iyo nian. Ayang pastiin kito beduo biso pegi 
besok tu. 

Mayang: Yo udah, mumpung masih biso besuo samo 
dak berubah ni kaseh sayang. Apo salahnyo 
dicubo dulu. 

Khadam: Kalo gitu yok kito masuk ke dalam. 

Sudah lamo idaklah beduo 
Rasolah babuai dek oy menanti ayang 
Kalo masih kitolah basuo 
Rasolah betambah dek oy yo kaseh sayang 
(KETALANG PETANG) 

Babak 2 
Di dermaga yang terletak di belakang kerajaan, 
Mayang sesang mempersiapkan keperluan untuk 
keberangkatan. Raja Abdul Muluk datang bersama 
Khadam yang membawa bawaan Raja.  



Khadam: Nah tengoklah Rajo, benarkan apo kato 
sayo. Ayang ini biso diajak kerjo samo, buktinyo 
segalo keperluan dio yang nganunyo. 

Raja: Tunggu bentar, jadi kito naek sampan? 

Mayang: Cam ni Rajo, maaf sebelumnyo. Tempat yang 
nak kito kunjungi tu kan kampung sayo, sesuai 
pengalaman, jalur tedekat yo naek sampan 
lewat sunge ni, Rajo. 

Khadam: Kito kan nak cepat Rajo, jadi lewat sunge be. 
Sayo jamin Rajo, sekali dayung duo tigo pulau 
telewati. 

Raja: Yo dahlah kalo gitu angkut barang sayo ni. Cepat 
kito begegas, cepat tancap gas. 

Khadam: Siap, Rajo. 

Mereka menaiki sampan dan mulai mendayung tetapi 
sampan tidak bergerak. 

Khadam: Lah dak mau begerak, apo yang salah ni? 
Apo mesinnyo rusak? 

Mayang: Bukan sampan yang rusak ayang Khadam, 
bahan bakarnyo belum diisi. Ewa-ewa dulu baru 
jalan. 



Khadam: Oh iyo, aku baru ingat. Nak di ewa-ewain 
dulu ni sampan biak dio biso bejalan. 

Kami menyusuri sungai dengan sampan ewa ewa 
Sampan dikayuh oleh Khadam yang baek hati 
ewa ewa 
Abdul Muluk rajo kito yang paling tampan ewa 
ewa 
Ayo Rajo pegi besamo mencari istri ewa ewa 
(EWA-EWA) 

Raja: Pegi nyebrang naek sampan 
Untuk selesaikan sebuah misi 
Aku senag dibilang tampan 
Tapi ngapo ado kato istri 

KHADAM: Sampan di aek lah mengapung 
Nyusuri anak sunge Batanghari 
Dak do niat nak menyinggung 
Sayo nyanyi untuk motivasi 

Payola Rajo jangan negeri ni terus yang diurus, 
kapan kerajaan gelar pernikahan. Rindu nian 
sayo makan makanan prasmanan. Carilah 
pasangan hidup Rajo mumpung masih hidup. 

Raja: Kageklah kalolah sampe. 

Khadam: Rajo nak cari calon di sano? 



Raja: Idak. Kau nak aku sunat lagi.  

Mayang: Udah ayang Khadam, jangan dicagil Rajo tu. 
Maaf sebelumnyo, untuk mencairkan suasano 
kek mano kalo kito maen be. 

Khadam: Elok tu, payola kito nak maen apo? 
Semputan, benteng-bentengan, sepak tekong, 
apo maen ekal? 

Mayang: Mano biso maen kek gitu di atas sampan 
ayang Khadam. Kito maen yang mudah be, maen 
tebak-tebakan. 

Khadam: Aku ado tebakan. Buah, buah apo yang 
disukoi para cewek? 

Mayang: Buah durian. 

Khadam: Salah. Ayo Rajo coba jawab 

Raja: Yo buah yang ado di laki-lakilah. Buah… 

Khadan: Buah cembedak! Tolonglah Rajo jangan 
serius nian, Rajo ni dak biso diajak maen-maen. 

Raja: Baseng be biso aku ni maen. Aku jugo penyo 
tebakan, kue apo yang dak biso dimakan hari 
ini? 



Mayang: Kuelah basi. 

Khadan: Matsuba? 

Raja: Salah. Kue yang dak biso dimakan hari ini tu, 
Padamaren. 

Khadam: Aku punyo lagi tebakan. 

Mayang: Udah dulu ayang Khadam, kito lah nak 
sampe. Menepi dulu kito. Itu orang bukan? 

Raja: Itu keknyo wargo sinilah. Ayo kito tanyo dio 
tentang sunat tu. 

Mayang: Maaf sebelumnyo, jangan buru-buru dulu 
Rajo. Orang tuo tu nampak dak asing di sayo, 
nah iyo nianlah dio tu, dio tu amak yang nyunati 
sayo dulu. Masih idup ruponyo amak tu. 

Raja: Orang tu dukun sunatnyo kau dulu, Mayang? 

Mayang: Iyo, Rajo. Apo jangan-jangan amak tu masih 
ngelakui tradisi tu. Amak tu makso bayi 
perempuan untuk disunat. 

Khadam: Tengok tuh, badannyo goyang-goyang. 

Raja: Jangan-jangan dio meriang keno angin sunge ni. 
Ayo kito tolong. 



Khadam: Bukan Rajo, badannyo tu goyang-goyang 
karna dio lagi nedoki bayi. Tengok tu di dalam 
kain gendong tu ado bayinyo. 

Mayang: Stttt, ayang Khadam pelan-pelan 
ngomongnyo. Gek kito ketahuan. Maaf 
sebelumnyo, apokah Rajo besedia terimo ide 
sayo. 

Raja: Ado ide apo? 

Mayang: Keknyo kito harus menyamar, kalo amak tu 
tau kito dari kerajaan bakalan susah kito dapat 
info. Nah sekarang ayang Khadam dan Rajo pake 
kostum dulu, ceritonyo kalian jadi nelayan di 
sini. Karna sayo kenal samo amak tu sayo nak 
hampiri dio, nak ajak dio ngota. Ayang Khadam 
samo Rajo dengarilah dari sampan ni, nah kek 
mano mau dak? 

Raja: Kito cubo dulu dengan caro ini. Tolong kau 
korek informasi sedalam-dalamnyo dari orang 
tu. 

Khadam: Tapi ini berisiko dak ayang? Kalo ayang 
diapoi samo orang tuo te kek mano? 



Mayang: Kalo ado apo-apo Mayang teriak “cempedak”. 
Yo udah dak pake lamo Mayang turun dulu. 
(Menghampiri Dukun) Permisi amak. 

Dukun: Hah? Awak siapo? 

Dayang: Perkenalkan, Mak. Sayo Mayang, gadis sinilah 
baru balek dari seberang sunge. Amak apo 
kabar ni? Ngota-ngota amak ni dulunyo pernah 
nyunat sayo waktu kecik. Ngota-ngota lagi, bayi 
yang amak gendong tu siapo? 

Dukun: Lah besak ternyato anak-anak yang pernah 
awak sunat. Masih ingat dengan amak ruponyo. 
Amak baek-baek nian selagi masih jadi dukun 
sunat. Ini bayi nak amak sunat tapi induknyo 
belom datang jugo ke sini, harilah betambah 
gelap. Nah, kau nak bantu amak dak? 

Dayang: Bantu apo ni amak? 

Dukun: Kau gendong anak ni, terus pasang ujung kain 
panjang di atas palak kau. Awak idupin menyan 
dulu. Nah, mano ujung kainnyo yang laen. Nah 
kito mulai sunatnyo. 

Dayang: Anu amak, sayo grogi. Kagek bayi ni bangun 
dak? 



Dukun: Idak bangun dak, lah emang kasih ramuan 
anti saraf. Kito mulai yo, kau ingati amak kalo 
udah tujuh kali, amak kadang lupo. 

Mayang: Ntar dulu, pesonyo dak dibersihin? 

Dukun: Oh, iyo bersihin dulu.  

Khadam: Nah, Rajo nak kito berhentiin be dak 
praktek sunatnyo tu? 

Raja: Biaki be dulu, kito tengok kek mano nian sunat 
kecik ni. Biak yang lain pada tau jugo. 

Di pinggir sungai duduk Mayang dan dukun di 
bebatuan. 

Mayang: Amak! Jangan pake aek sunge ni lah. Aeknyo 
kotor kagek tercemar punyo bayi ni. 

Dukun: Ini udah tradisi, kau dak usah nak ngelawan. 
Kito mulai, satau, due, tige… 

Mayang: Aduh… Pelan-pelan amak. 

Dukun: Tige… 

Mayang: Empak lagi amak. 



Dukun: Empak, limo, enang, tujueh. Lah selesai, dak 
nangiskan anaknyo? 

Mayang: Cup, cup, cup, manis, anak pintar, dek oy 
cepat kering anu adek yo. 

Khadam: Tengoklah Rajo, budak sekecik itu harus 
berperang dengan tradisi. Kito be disunat pake 
laser, budak tu masih pake benda tajam. 
Selanjutnyo kito nak apo ni Rajo? 

Raja: Kito tunggu tando dari Mayang. Kalo kito 
hampiri orang tu beduo, gek kito dikasih 
pertanyaan. Aku belom belajar jadi aku takut 
dak biso jawab. 

Mayang: Ini induknyo belom datang jugo? 

Dukun: Sebenarnyo tu induknyo tu dak mau. 

Mayang: Dak mau anaknyo disunat? 

Dukun: Bukan itu… Induknyo dak mau ninggali tamu 
yang ado di rumahnyo. Kan abes ni ado kenduri. 
Ayolah kau ikut amak ke sano, kau kan lah 
bantu. 

Mayang: Boleh amak, tapi sayo pamit dulu dengan 
orang yang di belakang. Mohon maaf 
sebelumnyo, Rajo dan ayang Khada keknyo 



Mayang harus ikut amak tu. Semisal kalo 
matahari lah tebenam Mayang belum balek ke 
sini, ayang Khadam tolong cari Mayang yo. 

Khadam: Idak papo ayang pegi samo amak tu? 

Mayang: Ini kan kampung Mayang dewe, jadi aman. 
Pokoknyo Rajo dan ayang Khadam tunggu kabar 
dari Mayang. 

Khadam: Baeklah, ayang akan menunggu ayang 
sampe metahari tebenam bahkan sampe 
tebenam di timur tetap ayang tunggu kehadiran 
Mayang. 

Mayang: Sayo pamit dulu Rajo, dadah ayang Khadam. 

Dukun dan Mayang pergi. Raja dan Khadam masih 
bersiaga di sekitar pinggiran sungai.  

Raja: Sembari kito menunggu kek mano kito maen 
tebak-tebakan lagi? 

Khadam: Nah, ide bagus tu Rajo. Tapi jangan 
tebakanlah, kito main kuis pake pertanyaan 
ilmiah. Contohnyo kek gini, Supik punyo 5 buah 
apel, Bujang punyo 7 buah apel, Bedul cuma 
punyo 2 buah apel, kalo Bedul mintak 2 buah 



apel dari Supik dan Bujang. Berapo jumlah apel 
si Bedul? 

Raja: Enam buah. 

Khadam: Betul! 

Raja: Aku lagi, si Roni punyo 12 permen datang si Ijal 
mintak permen Roni 10. Jadi tinggal berapo 
permen Roni? 

Khadam: Tinggal 2 permen. 

Raja: Salah. 

Khadam: Kok salah? 

Raja: Jawabannyo Roni dak punyo permen lagi. Si 
Roni lagi sakit gigi, jadi dio kasih permen tu ke 
Roni. 

Khadam: Ini dak ilmiah Rajo. Kan kito lagi dak maen 
tebak-tebakan. 

Raja: Lah serah-serah akulah, kan aku Raja Abdul 
Muluk. 

Khadam: Tengok Rajo, mataharilah mulai tebenam. 
Cantik nian pemandangan samsat nih. 



Raja: Sunset! Belom jugo Dayang balek? Pegilah kau 
Khadam cari dio. 

Khadam: Tapi Rajo agek dewean. 

Raja: Lah biaso aku dewean. 

Khadam: Makonyo Rajo cepatlah cari Jodoh. Yo 
dahlah. 

Matahari tebenam di barat 
Ditelan samo laut pasang 
Sayo izin nak berangkat 
Mau pegi betemu ayang 
(Khadam pergi mencari Mayang) 

Raja: Ke manolah Khadam dan Mayang, ngapo lah 
larut malam belum balek jugo. Jangan-jangan 
ado apo-apo dengan orang beduo tu. Angin 
malamnyo enak nian buat tedok, suaro aeknyo 
apolagi. 

Alun… ombak mengalun 
Nuju pantai menerpa pohon perdade 
Seorang bujang nunggu melamun 
Menanti Khadam belum juge kan tibe 
 
Lagu ini senandung malam 
Dinandung anak selat berhale 



Menanti siang dan malam 
Harapkan cemas, Dayang kan tibe 
 
Lagu ini… senandung malam… 
(SENANDUNG MALAM) 
 
Susah nian nak tedok ni (terlelap). 

 
BABAK 3  
Khadam dan Mayang pulang pada keesokkan harinya.  

Khadam: Rajo, kami datang bawa info bedepew 
bedentum bedebar bedering dan bede bede 
lainnyo. Idak, idak mungkin. Rajo jangan tinggali 
kami dulu Rajo. 

Mayang: Rajo?! Apo yang terjadi dengan Rajo Abdul 
Muluk, ngapo badannyo ketutup kain macam 
ini? 

Khadam: Bangun Rajo! 

Raja: Apo dio kamu ni, dak kek tadi banguni orang tu. 
Masih benapas aku, tengok perut aku masih 
biso kembang kempis. 

Khadam: Maaf Rajo, dak do maksud tadi tu. Maksud 
kami tu nak nyampei kabar bagus. Semalam 
kami beduo blusukan, kamilah punyo bukti yang 



kuat. Dukun yang kito temui kemaren tu dio 
tulah yang kito cari. 

Mayang: Maaf sebelumnyo kalo Mayang lamo dapat 
infonyo. Bedasarkan apo yang diotai tetanggo 
sayo, ternyata amak tu makso nyuruh para 
induk di sini untuk nyunati bayi perempuannyo. 
Orang-orang di sini pada takut samo kasihan 
samo amak tu. Amak tu sebatang kara, lah tuo, 
pelupo, dak do sanak saudaro. Dio jadiin sunat 
kecik tu untuk pendapatan dio Rajo. 

Raja: Sayo harus ketemu orangnyo langsung. Dukun 
itu harus dikasih pelajaran dan pengetahuan 

Khadam: Kagek dukun tu ke sini lagi Rajo. Kamilah 
oloki dio kalo ado orang yang sunat di sunge ni. 

Raja: Dionyo pasti datang dak? Kan katonyo dukun tu 
pelupo. 

Mayang: Kalo soal sunat dan duit, amak tu dak 
pelupo. 

Dukun datang menghampiri Raja, Khadam, dan 
Mayang. 

Dukun: Eh, kau ni lagi ketemu lagi kito. Kau sini dulu, 
kato kau ado yang nak sunat kecik? Ngapo yang 



ado di sini duo bujangan? Orang tu yang nak 
disunat? 

Mayang: Gini amak, bujang yang badannyo makmur 
itu mau ngota samo amak soal bayaran sunat 
kecik. 

Dukun: Eh, kau yang badannyo makmur. Berani 
pasang berapo untuk jaso aku? 

Raja: Berapo be biso sayo bayar, sebelum tu sayo nak 
mastiin. 

Duo tigo duo empat duo limo 
Duo enam duo tujuh duo lapan 
Sayo dak suko banyak kato-kato 
Sayo butuh sebuah pengakuan 

Dukun: Duo sembilan tigo puluh tigo satu 
Tigo duo tigo tigo tigo empat 
Apo nian aku harus ngaku 
Emangnyo aku bebuat jahat? 

Raja: Tigo limo tigo enam tigo tujuh 
Tigo lapan tigo Sembilan… 

Khadan: Op! 

Tigo lapan tigo sembilan empat puluh 
Dan lanjut angko seterusnyo 



Cepat selesaikan kamilah bepeluh 
Dak usah bepantun pake be bahaso biaso 

Raja: Jadi kau dukun tu? 

Dukun: Iyo, aku dukun di sini, di dusun aku, dusun 
Semurup. 

Raja: Apo kau dak pernah dengar kalo tradisi yang 
kau lakuin tu mulai ditinggalkan? Dan ngapo 
kau masih lanjutkan? 

Dukun: Sejak kapan sunat kecik ditinggalkan? Yang 
benar tu sunat kecik dilarang samo kerajaan. 

Raja: Kerajaan tidak melarang! Hanya sekedar 
mengingatkan bahwa tradisi itu tidak 
mendatangkan manfaat. 

Dukun: Baseng be, tradisi ni penuh manfaat. Jangan 
buat omongan, ni gadis sekok ni mahakarya 
awak. Kau tanyo ke dio apo manfaat yang 
didapat. 

Mayang: Dak do manfaatnyo dari sunat kecik tu amak. 
Sunat dak disunat, dak do yang datang manfaat. 
Cuma ado raso saket dan dendam kesumat. 

Dukun: Eh kau kalo dak disunat kau jadi lebih suci, 
dak jadi gadis getekan, dak jadi omongan wargo. 



Khadam: Eh dukun, gadis getekan tu bukan karno dio 
dak disunat tapi naluri dio. 

Raja: Apo yang buat kau masih lakuin praktek sunat 
di umur yang tuo ni? Akulah tengok kek mano 
kau nyunati. Kau pake benda tajam yang 
bekarat, kau bersihin pake aek sungai yang 
tecemar. Dak suci lagi kau buat punyo bayi-bayi 
tu. 

Dukun: Ini tradisi di sini, kau dak usah ikut campur. 
Emang kau tu siapo? 

Raja: Aku Abdul Muluk. Rajo yang berkuaso di negeri 
ini. Aku jugo yang mengimbau warga untuk 
memilah tradisi yang tidak bermanfaat. 
Termasuk apo yang udah kau lakui? 

Dukun: Hah? Kau Rajo? Dak pecayo aku. Aku pernah 
ketemu Rajo, dio tu masih mudo dak kayak kau. 
Rajo jugo dak ado punyo aturan macam tu. 

Raja: Khadam, keluarkan buku yang berisi peraturan 
itu! 

Khadam: Baek, Rajo. Sesuai yang tetulis di sini 
bahwasannyo tradisi sunat kecik menjadi salah 
satu tradisi yang telah diimbau untuk tidak 
dilaksanakan lagi karena termasuk ke dalam 



tradisi yang tidak mendatangkan manfaat. Hal 
ini berdasarkan alasan agama, medis, 
pembaharuan tradisi baik secara nasional, 
internasional, dan jagat raya alam semesta. Dan 
apabila ada yang melanggar maka akan diberi 
tegurann hingga sanksi. 

Raja: Sesuai aturan tu, mako kau harus menerima 
sanksi. Karno aku negur kau dak mau dengar. 

Dukun: Aturan macam apo tu. Lebih dari setengah 
abad awak hidup dak pernah dengar aturan tu. 

Mayang: Mohon maaf sebelumyo Rajo, apo dak 
belebihan kaseh sanksi ke amak ni, diolah tuo 
Rajo. 

Dukun: Betul! Kau nak hukum awak manusio yang 
bau tanah, tapi kau biaki tukang penyedot duit 
rakyat yang masih bau amis. Daripado kau urus 
awak ni, mending kau berantas tukang korupsi. 
Aku masih buko jaso sunat kecik ni untuk biaya 
hidup. 

Khadam: Aturan tetap aturan! Tapi jangan yang berat 
Rajo, kasihan. 

Raja: Karena masalahnyo kek gini, makonyo rajo yang 
nangani. Sayo belum sebut apo sanksinyo tapi 



kamu-kamu udah beburuk sangko. Sayo 
memandangi tradisi sunat ini bukan sebagai 
kejahatan tetapi sebagai pelajaran. Kalo ado 
dukun kek gini masih bekeliaran perlu kito 
kasih sanksi berupo pelajaran dan pengetahuan. 

Dukun: Awak nilah tuo untuk apo lagi belajar. Awak ni 
lebih butuh duit, meski ado bantuan dari 
kerajaan dak bakal cukup untuk nghidupi awak. 

Raja: Kalo gitu, sayo tambah lagi sanksinyo. 

Mayang: Maaf sebelumnyo, Rajo jangan belebih-lebih 
nian nanggapi amak ni. 

Khadam: Iyo, Rajo. Dukun ini emang salah tapi jangan 
banyak nian ngasih sanksinyo. Kalo wargo pada 
tau sikap Rajo kek ini, biso rusak namo baek 
Rajo. 

Raja: Aku dak peduli dengan namo baek selagi yang 
aku lakuin ni baek. Khadam, kau bawa dukun ni 
naek ke sampan. Kito bawa dio ke kerajaan! 

Khadam dan Mayang: Apo?! 

Raja: Ayo cepat! Kito harus balek ke kerajaan. 

Mayang: Maaf sebelumnyo Rajo, sunat kecik ni emang 
mendatangkan kesumat. Tapi jangan sampe 



membuat Rajo menjadi gelap. Cubo pertimbangi 
lagi Rajo soal sanksinyo. 

Raja: Keputusan sayo udah bulat! Dukun ini harus 
kito bawa ke kerajaan untuk dikarantina dan 
melalukan kerja bakti di kerjaan. Dukun ni 
butuh pencerahan di masa tuonyo. Cepat kalian 
semuo naek ke sampan terus kito nyanyi 
Ewa-ewa. 

Dukun: Kalo yang ini emang Rajo awak nianlah. 
Terimo kasih Rajo Abdul Muluk yang arif dan 
bijaksano. Mimpi apolah sayo nak dibawa Rajo 
ke kerajaan. Kalo biso Rajo sampe mati awak 
dikarantina dak papo. 

Raja: Perkaro itu gampang, sekarang kito sudahi dulu 
lakon kito ni. Dukun ni be yang nyanyiin 
Ewa-ewa. 

Khadam: Ngapo dak sayo bae Rajo? 

Raja: Kalo Khadam bukan nyanyi tapi nyinggung. 
Ewa-ewa dendangkan! 

Maen Dul Muluk ewa-ewa nian 
Ceritonyo tentang Rajo kerajaan 
Inilah lakon dek oy kesumat sunat 
Perangi tradisi upacaro adat 



Inilah lakon dek oy kesumat sunat 
Perangi tradisi upacaro adat 
 
Jalanlah jalan dengan naek sampan 
Sensasinyo ewa-ewa nian 
Oy maen Dul Muluk dek oy masihlah belajar 
Mohon kritik, saran beserta komentar 
Oy maen Dul Muluk dek oy masihlah belajar 
Mohon kritik, saran beserta komentar 
 
Ewa ewa ewa ewa ewa ewa ewa 
Ewa ewa ewa ewa ewa ewa ewa 
(BATANGHARI SEMBILAN) 

 
~SELESAI~ 

